
Qasigiannguani, Qeqertarsuarmi, Kangaatsiami, Narsami Nanortalimmilu mittarfinnik 

sanaartornissamut aningaasalersuinissaq qulakkeerniarlugu Naalakkersuisut sulineq 

aallartissagaat peqquneqarnissaannik Inatsisartut aalajangiiffigisassaattut siunnersuut. 

(Inatsisartuni Siumup eqimattaa) 

 

 

 

Akissuteqaat 

(Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoq) 

 

 

Siullermeerneqarnera 

 

Naalakkersuisut sinnerlugit Qasigiannguani, Qeqertarsuarmi, Kangaatsiami, Narsami 

Nanortalimmilu mittarfinnik sanaartornissamut aningaasalersuinissaq qulakkeerniarlugu 

sulinerup aallartinneqarnissaa pillugu siunnersuummik saqqummiussinermut qujavunga. 

 

Nunatsinni inoqarfiit ineriartornissaannut sapinngisamik pitsaanerpaanik 

tunngavissaqarnissaat pingaaruteqartoq, Naalakkersuisunit isumaqatigaarput. Tunngavigisat 

taakkua ataanni inoqarfinnut aammalu inoqarfinniit angallassineq pingaaruteqarluinnarpoq 

aammalu pilersuinermut, nuttarsinnaassutsimut inoqarfinnullu allanut ataqatigiissitsinissamut 

aalajangiisuulluinnarluni. 

 

2024-miilli konto pingaarnerup 87.73.20 Mittarfiit aaqqissuussaanerannik annertusaaneq 

ataani Suliassami 25218 Nunap immikkoortuini mittarfiliornerit ukiumut 3 mio. koruunit 

immikkoortinneqarsimammata, Naalakkersuisunit eqqumaffigaarput. Aningaasaliissutit 

isumassarsianut isummernissamut tunngavissiamik sanaartornissamullu pilersaarummik, 

misissueqqissaarnernut kiisalu illoqarfinni taaneqartuni tallimani taakkunani 

mittarfiliornissamut sanaartugassamut pilersaarusiornermut immikkoortunut tamanut 

atorneqassapput. Aningaasaliissutit taakkua tunngavigalugit mittarfinnik tallimanik 

taakkuninnga sanaartornissamut ataasiakkaatigut isumassarsianut isummernissamut 

tunngavissianik Greenland Airports A/S Naalakkersuisut suliaqaqquaat. Naalakkersuisunit 

naatsorsuutigaarput isumassarsianut isummernissamut tunngavissiat taakkua 2027-mi 

naammassillugit suliarineqareersimassasut.  

 

Isumassarsianut isummernissamut tunngavissiat missingersuinertaqartut sanaartugassanut 

tallimanut taakkununnga aningaasalersuinissamut pisariaqartitsinernut aalajangersimasunut 

pitsaassuseqalersitsissapput, ilanngullugu mittarfiit taaneqartut taakkua siunissamut 

isumannaarnissaannut isiginnittumik.  

 

Naalakkersuisunit maluginiarparput mittarfissanut nutaanut tallimanut taakkununnga 

aningaasartuutissat sanaartornermut aningaasartuutituinnaq isigineqarsinnaanngitsut. 

Mittarfinnik tallimanik nutaanik sanaartornermi Greenland Airports Regional A/S-imut 

ingerlatsinermut aserfallatsaaliuinermullu isumaqatigiissummut annertunerusunik 

aningaasartuuteqarnissaq naatsorsuutigineqartariaqarpoq, tassami mittarfiit taakkua 

niuernikkut atugassarititaasut tunngavigalugit ingerlanneqarsinnaannginnissaat 

periarfissaqarmat.  

 

Naalakkersuisut matuma siulianiittunik oqaaseqarlutik nunap immikkoortuini mittarfinnik 

nutaanik tallimanik sannaartornissap suliarineqarnera ingerlasoq ingerlatiinnassavaat.  

 

Misissueqqaarnerit, isumassarsianut isummernissamut tunngavissiat aamma 

sanaartornissamut pilersaarut naammassillugit suliarineqareerpata Naalakkersuisut Inatsisartut 

Aningaasaqarnermut Akileraartarnermullu Ataatsimiititaliaat kiisalu Sanaartornermut 

Ataatsimiititaliaat ilisimatissavaat, tamatumalu kingorna Qasigiannguani, Qeqertarsuarni, 

Kangaatsiami, Narsami Nanortalimmilu mittarfiliornissamut aningaasalersuinissap 

qulakkeernissaanik suliaqarnerup aallartinneqarnissaa sulissutigissallugu.  

 

Taamatut oqaaseqarlutik Naalakkersuisunit siunnersuutip akuerineqarnissaa inassutigaarput. 

 

 

 

 

 


